1 Pedro Introduksyon 

Halos wala tayong nalaman tungkol sa buhay ng apostol na si Pedro mula sa Kunsil​yo ng Jerusalem, sa taong 49 (tingnan ang Gawa 15), hanggang nang sulatin niya ang liham na ito, nang dakong taong 64. Ngunit tiyak na nagtungo siya sa Roma. Nangasiwa siya sa buong Iglesya, kaya kailangan niyang puntahan na tulad ni Pablo ang pusod ng daigdig na Romano, bagamat magkaiba ang kanilang layunin.

Tinitiyak ng isang sinaunang tradis​yon na napatay siya sa pag-uusig ni Nero, noong 66, at inilibing siya sa burol ng Batikano. Ang mga pagsisiyasat nitong ilang taong nagdaan ay nakatulong upang matuklasan naman ang isang libingan at mga butong pinapatunayan ng mga ins​kripsyon na mga buto ng apostol, ang unang Bato ng Iglesya.

Samakatwid, malapit na ang kanyang kamatayan nang isinulat niya ang liham na ito mula sa Roma. Hindi angkin ni Pedro ang karunungan o talinong pampanitikan ni Pablo. Sa halip, sa pamamagitan ng mga payak na pangungusap siya nagsasalita sa mga Kristiyano ng lalawigan ng Asia, na pi​nagsisimulan ng mga unang pag-uusig. Kaiba kay Pablo, hindi siya nababahala sa paglilinaw o pag​tatanggol sa pananampalataya. Si​nisikap ni​yang hikayatin ang mga naghihirap na mana​nampalataya sa pagpapaalaala sa kanila ng halimbawa, na si Kristo, at sa pag​papaliwanag sa mga bunga ng pagbi​binyag.

Sa liham na ito, mula sa 1:3 hanggang 3:7, ipinaaalaala ng lahat ang pagdiriwang sa binyag sa sinaunang Iglesya: himno, homiliya sa ritwal at sa buhay-Kristiyano. Kay Pedro, iyon ang pinakamabuting paraan upang mapaalalahanan ang kanyang mga mambabasa tungkol sa kanilang kalagayang Kristiyano.

Nagsasabi ang pagwawakas ng liham na sumulat si Pedro sa tulong ni Silvano na naging alagad ni Pablo. Ito ang dahilan kung bakit makikita sa ilang talata ang gayunding paksa sa mga liham ni Pablo.

1 Pedro komentaryo
• 1.1 Bigyang-pansin ang pagbati: “Sa pangalan ng Ama, ng Anak at ng Espi​ritu Santo,” na katulad din ng pagbati ni Pablo.

Maaaring maging pangaral ng lider ng isang pamayanang Kristiyano ang talatang ito na pina​tu​tungkol sa mga nasa hustong gulang, na katatapos pa lamang binyagan. Nang mga panahong iyon, higit na abala ang mga tao, di tulad ngayon, sa kanilang kalig​tasan pagkatapos mamatay. Sa mga bini​bin​yagan, ipinaliliwanag ng mga apostol ang pamana na ito ng Diyos na inilalaan sa kanila at napagtagumpayan na ni Kristo sa kanyang muling pagka​buhay: ang pamana na walang kamatayan, panghahawa o pangungupas (4).

Ngunit nalalaman ng bagong binyag na nalagay sa panganib at pinag-usig ang kanilang paniniwala. Nanga​​nga​hulugan ang paghingi sa binyag ng pagta​talaga sa sarili kay Kristo hang​gang sa kamatayan.

Hindi man ninyo siya nakita… (8). Pag-asa, pa​nanampalataya, pag-ibig kay Kristo, ang tatlong panloob na lakas na uma​akit sa mga Kristiyano upang magsama-sama. Dumating sa kaluwalha​tian si Kristo sa pagdaan sa paghi​hirap. Sinusundan ng Kristiyano ang nasabi ring landas at alam na niya ang tunay na kagalakan sa gitna ng mga pagsubok.

• 13. Dito nabubuo ang dapat asahang bunga ng binyag. Hindi tayo makalalakad nang paurong; ang pagsuko sa mga kasamaan ng sanlibutan ay nanga​ngahulugan ng pagbabalik sa pagkaalipin na pinag​hanguan sa atin ni Kristo sa pamamagitan ng kanyang dugo.

22-25: Dito, nakikilala natin ang pagkasilang na muli, ang pagkasilang mula sa langit, na sinabi ni Jesus kay Nicodemos sa Juan 3:9.

Ang sumunod ay isang panawagan upang ma​muhay nang ganap: hindi nakagapos sa mga bagay ng kasa​lukuyan, ngunit nananabik na mamuhay nang maka​buluhan at may kabanalan sa harap ng Diyos, ayon sa kanyang kaloob sa atin.

• 2.1 Dalawang salita ang namumukod sa talatang ito: bato at pari. Binabanggit dito kung magi​ging ano dapat ang mga bagong Kristiyano. 

Naging mga buhay na bato rin kayo. Ang Diyos ang bato na namumu​kod-tangi, at dito matatalisod ang lahat ng hindi siya nakita o hindi siya napapansin (Isaias 8:14). Sa ibang kahu​lugan, si Jesus ang bato na iti​nakwil ng mga nagtatayo, na naging panulukang-bato ng isang bagong gusali: ito ang bagong bayan ng Diyos, ang Ig​lesya (Isaias 28:16, Salmo 118:22). At ang mga Kristiyano ang mga bato ng Iglesyang ito; batong-buhay, sapagkat bawat isa ay naki​kibahagi sa buhay ng Diyos, at sapagkat bawat isa ay may aktibong papel sa Iglesya, ang katawan ni Kristo (Efeso 4:12-16).

Gayundin naman, kayo ay magiging pari. Upang maunawaan ang kahulu​gan nito, kaila​ngang mabasa natin ang mga salita ng Diyos kay Moises sa Exodo 19:5. Noon ay ipinasya ng Diyos na ku​milos sa san​​libutan at ba​guhin ang takbo ng kasaysayan sa pamamagitan ng isang bayang kanya, na magiging Israel. Kayat sinasabi ni Pedro: ang tunay na bayan ng Diyos ay hindi Israel, na hindi kumilala kay Kristo, kundi kayo ang bayan ng Diyos.

Tayo, na bininyagan ay hindi nakabuo ng isa pang relihiyon: tayo ang tanging bayan ng Diyos, aktibong minorya at ang lebadura ng san​libutan.

Tayo ay mga pari; hindi dahil napakarami ng ating panalangin, kundi sa paka​hulugang alam ng mga taong sinauna: ang mga nakakapa​ngahas na lu​mapit sa Diyos. Tayo ang may katung​kulang mag​palaki sa mga tao upang mahi​nog ang kaligtasan sa kanila: upang matuklasan ng mga tao at mga bansa ang kanilang nag-iisang kapalaran, at sa wakas, amining hindi nila malulutas ang mga prob​lema kung hindi nila gagawing Panuntunan ng kanilang buhay ang Ebanghelyo.

Ang isang Kristiyano na may kamalayan sa kanyang dignidad bilang ma​kaparing miyembro ng bayan ng Diyos, ay wa​lang magagawa kundi ipa​hayag ang kanyang ka​dakilaan (9). Bunga ng paghirang at kaloob ng Diyos, ang mga Kristiya​nong ito ay lahing hini​rang, isang samahan ng mga paring-hari upang ipahayag ang Ebanghelyo. Nang bigyang-kahulugan ng Iglesya sa Batikano II kung ano ang mga Kristiyano, sinipi rito ang talatang ito (9) sa “Lumen Gentium.”

• 11. Dito, inaanyayahan tayong maging mga huwarang mamamayan, manggagawa at kabiyak. Kung nilalapastangan tayo, isa iyan o higit na dahilan upang ipakita ang kagandahan ng buhay-Kristiyano, at sinumang lumapastangan sa atin ay mali. At kung sisimulan ng mga may-kapangya​rihan ang pag-uusig sa atin, hindi ito dahilan upang labagin ang mga batas.

Tingnan din ang ko​mentaryo sa Tito 3:1.

• 3.1 Sa pagsasalita sa mga pag-asawahan, higit na gusto ni Pedro na kausapin ang kababaihan. Iyon ba ay sapagkat kinikilala niya ang kahalagahan ng kanilang misyon? O baka naman, dahil sa ibang ba​hagi ng liham, higit niyang binigyang-pansin ang kalalakihan, na ayon sa kauga​liang Judio, ay nararapat lamang na nasa harapan ng kapulungan?

Bakit niya hinihingi na sundin ng kababaihan ang kanilang kabiyak? Hina​hangad ba ng Diyos na mangyari ang ganito, o baka gusto ng Iglesya na napasasakop ang mga ba​bae? Ipinaliwanag ito sa 1 Corinto 11:9 at Efeso 5:22. Narinig at itinuturo ng mga apostol ang ma​kabagong kautusan ni Jesus na nagkaloob ng kapantay na karapatan sa babae at lalaki sa kanilang pag-aasawa. Gayunman, sapagkat nabubuhay sila sa isang lipunang pinang​yayarihan ng lalaki, hindi nila maubos-isipin o matuklasan ang bagong pa​raan ng pagbabahaginan ng mag-asawa.

Sa anu’t anuman, hindi nila mababago ang kultu​rang pinamamayanihan ng lalaki, sa loob ng mag​da​mag lamang. Nagsasa​lita sila sa mga babaeng nabihasa na sa pagsunod. Nakauunawa ang ilang babae sa panawagan sa kalayaan mula kay Kristo (Lc 8:1), ngunit ipinakita nila ang gayon sa paraan na naging ma​alingasngas sa marami (1 Cor 11:6). Bigyang-pansin na ang lalong anti-feminista na mga salita sa Bagong Tipan ay nasa 1 Corinto 14:34-35 at sa 1 Timoteo 2:11-12. At tiyak na sa dalawang iyon, ang mga salita ay hindi mula kay Pablo, sa halip, ay mula sa mga talatang idinagdag nang lumaon, ng kanyang mga taga​sunod.

Pinapayuhan ni Pedro ang isang babae na pasu​kuin ang kanyang asawa sa kanyang mabuting pag-uugali at hindi sa salita. Bagamat hindi nararapat kaligtaan ng isang babae ang kanyang panlabas na anyo, nasa kanyang pan​loob naman ang tunay na kagandahan.

Ang payo sa mga lalaki ay higit na babala: kaila​ngang maging maasikaso sila at hindi maramot; may-pakiramdam, hindi marahas.

• 18. Sa talatang ito, tinu​tukoy ang “pagbaba ni Kristo sa impiyerno” na binabanggit sa Sumasam​palataya: tingnan din ang Efeso 4:9 at ang komentaryo sa Mateo 27:52.

Si Pedro, ayon sa bu​kambibig ng kanyang ka​panahunan, ay tumatalakay sa mga makasala​nang tao sa panahon ni Noe. Sa mga Judio, sila ang halimbawa ng mga nagkakasala dahil sa kapa​bayaan at kakula​ngan ng tunay na pag-aalaala sa kalooban ng Diyos. Mag​kagayunman, tinubos sila ng Diyos: dumating siya para sa bawat isa.

Bigyang-pansin ang pag​hahambing sa baha at sa pagbibinyag: hinugasan at pinalis ng tubig ang matandang daigdig, ang buhay ng pagkakasala: ang taong lumalapit kay Kristo ay nagsisimula sa isang bagong buhay, nag​sisikap para sa “isang dali​say na konsiyensya.”

Pinatay siyang tao (18); sinasabi ng teksto na ayon sa laman, ang ibig sabihin ay sapagkat tinanggap niya ang ating mortal na kalagayan (ito ang kahulugan ng laman para sa mga Judio). Itinaas siya sa pamamagitan ng Espiritu. Makikitang katulad ito ng Roma 1:4.

Naghirap si Kristo. Tingnan ang Roma 6.

• 4.1 Nagtataka sila nga​yon: marahil ay madali tayong sumama ngayon sa mga nakapag-aalinla​ngang mga kaugalian at hindi na nakagugulat sa mga hindi mananampalataya ang ating pag-uugali.

Ipinangaral sa patay ang Ebanghelyo (6). May kaugnayan ito sa talata 3:18-20. Mahirap na ipaliwa​nag ang talatang ito. Maaari ring tinutukoy nito ang mahiwagang pakiki​pagkita ni Jesus sa mga patay sa nakaraang pana​hon pag​katapos na mamatay siya. Tinubos din niya sila sa kanyang pagdating.

Mamuhay nang mahinahon at gugulin ang oras sa gabi sa pananalangin (7): hinihingi ng panana​langin ang isang buhay na may disiplina, tulad sa pag​tulog kung oras na, at hindi ina​aksaya ang oras na walang ginagawa sa mga kaabalahang nakahahapo.

• 12. Ang mga taludtod na ito ay buod ng pinakadiwa ng liham na ito. 

Hindi matanggap ni Pedro na kailangang hatul​an o mapiit ang isang Kristiyano dahil sa kanyang                          sa​riling pagkukulang, pag​patay, pagnanakaw at iba pa. Ngunit ilang “Kristiya​no” sa pangalan lamang ang nasa piitan ngayon? At gaano pa karami ang dapat ay naroon?

• 5.1 Sa iba-ibang payo na sumusunod, makikita ang pinag-uukulan sa mga pastor – ang mga obispo at pari.

Sa pag-uusig, nakikita rin ni Pedro ang gawa ng diyablo na nagsisikap na pang​hinain ang loob ng umaasa kay Kristo.

Napatunayan na, na kapag naghahanda tayo sa pagbuo ng isang mahalagang pasya o sa paglilingkod kay Kristo, maraming lumilitaw na mga sagabal. Nawawala ang lahat sa taong nata​takot. Kapag tinangka niyang makahak​bang na muli, daragdagan ng diyablo ang pags​alakay. Karaniwan ang mga pag​subok na iyon, at kailangan nating harapin ang mga iyon nang may gising na pananampalataya.

• 12. Babilonia: sa wika ng mga Kristiyano nang pa​nahong iyon ay nagpapa​hiwatig ng “dakilang lunsod,” ang sentro ng mga relihiyong pagano, ang Roma. (Tingnan ang Pag 17). May​roon nang pama​yanan ang Roma, ang Iglesya, nang panahong sumusulat si Pedro.

2 Pedro Introduksyon

Ito ang pinakahuling aklat sa buong Biblia, marahil ay isinulat nang taong 100, at iniharap bilang pangalawang liham ni Pedro. May kinalaman ang tatlong kabanata nito sa tatlong pinagmamalasakitan sa simbahan nang panahong iyon:

– pangangalaga sa pananampalataya, kung paano itinuro ng mga apostol na saksi ni Jesus;

· pakikipaglaban sa mga “guro” na pumipilipit sa paniniwala at nagbubunsod sa kahalayan;

· – pagpapaliwanag kung bakit hindi pa nagbabalik si Kristo.

2 Pedro komentaryo

• 1.3 Ang mga Kristiya​nong natutuksong masi​yahan na lamang sa kani​lang kalagayan ay pina​aalalahanan ng dalawang bagay:


– Napakadakilang kaloob ang tawag ng Diyos.


– Hindi sapat na matawag upang manam​palataya: kailangang patunayan ang pagka​hirang na iyon sa pa​mamagitan ng isang tunay na banal na buhay bilang paghahanda sa pag​pasok sa kalangitan.

Ang kanyang pan-Diyos na kapangyarihan. Sa iilang salita ay ipina​kikita ng talatang ito kung ano ang hindi kapani-pani​wala sa pag-asang Kris​tiyano: nakikibahagi tayo sa pan-Diyos na kalika​san. Tinawag tayo sa isang bagay na katumbas ng pakikibahagi kung ano ang Diyos. Sa isang taong na​puspos na ng kadakilaan ng Diyos, ito na ang ma​halaga at pinakadakilang pangako higit sa alinmang tagumpay sa kala​wakan, o sa anupamang tagum​pay sa buhay na ito. Nang ipahayag ng mga naunang Kristiyano sa kanilang pananampalataya na bubuhayin sila upang ma​kibahagi sa luwalhati ng Diyos, naasiwa ang mga pilosopong pagano: “Sino ang gumawa sa inyo na maging ganyan kayabang upang maniwala kayong maaabot ninyo ang Diyos?”

Hindi mga alamat ang aming sinundan (16). Hindi nababatay ang pa​nanampalataya sa katwi​ran at teoriya. Nananalig tayo sa nakita ng mga apostol at sa mga salita ng mga propeta. Sinasabing maliwanag ng huling pa​ngungusap kung ano ang matatagpuan natin sa Biblia: lahat ng naroon ay ipinahayag sa pangalan ng Diyos at ang lahat ay gawa ng Espiritu Santo. Hindi sinasabi rito na idinikta ng Espiritu Santo ang mga aklat o ipinagkaloob niya ang mga pahayag sa lahat ng awtor; ang sinasabi ay binigyan niya ng inspirasyon ang mga ito upang makasulat. Kaya nga, su​mulat ang bawat awtor sa kanyang sariling pamamaraan at ayon sa kaugalian ng kanyang panahon. May kamalayan ang bawat manunulat na ipinahahayag niya ang paniwala ng kanyang bayan, ngunit hindi nanganga​hulugang nalalaman niyang sinusunod niya ang Espiritu Santo.

Samakatwid, ang Biblia ay gawa ng Espiritu Santo at gayundin naman ng mga taong manunulat. Sa gayon, walang propesiya sa Kasu​la​​tan na maipali​liwanag sa sariling paraan (20). Totoo nga, na makauunawa ang sinu​man sa isang teksto at sa iba pa batay sa kanyang katalinuhan at pananampalataya. Gayunman, ang mensahe ay ang kabuuan. Kapag sinisikap nating malaman kung paano pinagsasama-sama ang mga pahayag, upang ma​tuklasan ang mahahalagang talata o ang espiritu ng Biblia, ang Iglesya lamang at ang sinumang nakikipag​kaisa rito ang makapagsusuri at maka​aalam.

Ang Tala sa Umaga (19). Si Kristo ang tinu​tukoy nito (tingnan ang Pag 22:16).

• 2.1  Ang kabanatang ito na tumatalakay sa mga bulaan o huwad na guro, ay umuulit sa ilang bahagi, sa mga panganib na natagpuan sa Sulat ni Judas.

• 3.1 Dalawang salinlahi ng Kristiyano ang nakapag​hintay na sa pagbabalik ni Jesus: ang gayong pag-asa ang tumulong sa kanila upang maging higit na bukas ang loob sa kanilang pananampalataya. Nga​yon naman, sinasa​lu​ngat ng mga bulaan o huwad na guro sa pag​​tukoy sa mga pang-araw-araw na karanasan ang mga salita ng mga propeta (laluna ang mga “propeta” ng Ig​lesya na ipinahahayag ang namimintong wakas). Nagtatalo sila at nag-a​alinlangan, at sinasabing ang ama sa pana​nam​palataya, tulad ng mga apostol, ay patay na, at lahat ng bagay ay na​na​natili pa ring tulad ng dati.

May dalawang bahagi ang tugon. Sa isang dako, hindi sinusukat ng Diyos ang panahon tulad natin. Maaaring mangako siya ng isang bagay na waring madalian at hindi niya gagawin iyon agad-agad. Sa kabilang dako, kung akala natin na napakatagal pa ang wakas ay hindi na​ngangahulugang makababalik na tayo sa isang buhay na nasisiyahan; sa halip, ay kailangang samantalahin natin ang habag ng Diyos na nag​kakaloob sa atin ng panahon na makapagbalik-loob nang totohanan, at bini​bigyan din ng panahon ang iba na magbalik-loob at manampalataya, dahil sa ating mabuting halim​bawa at pananalangin.

Sa mga araw na ito, maraming tao ang nagpa​palagay na hindi babalik si Kristo sa lalong ma​da​ling panahon upang bigyang-wakas ang ating kasalu​kuyang daigdig at hatulan iyon. Ngunit ang totoo,        hindi natin alam kung gaanong pana​hon pa ang nalalabi upang gawing higit na mabuti ang daigdig na ito. Laging mada​lian ang paggawa ng mabuti.

Ang talatang tumutukoy kay Pablo ay nagpapakita na noon pa man, taglay na ng mga liham ni Pablo ang kapangyarihan sa Iglesya na ka​pareho ng mga matandang banal na aklat o ng Ebang​helyo: ang iba pang mga Kasulatan.” Nabalisa rin ang Iglesya tungkol sa mga maling pakahu​lugan na natatamo ng mga tao mula sa mga talatang hindi nilinaw ni Pablo sa kanyang ipinahayag.

